
III. NAFARROAKO TOKI ADMINISTRAZIOA
D E I E R R I 
E D I C T O 
Udalak Agiriak luzatu eta tramitatzeko ordenantza fiskala behin betikoz onetzi zuen, erabateko gehiengoa zuela, 2001eko uztailaren 3an egin osoko bilkuran. Orobat agindu zuen haren testu osoa argitaratzea, eta harekin batean, Ordezko betearazpenen ordenantza fiskalarena eta Hirigintzako tramitazioen ordenantza fiskalarena, behin betikoz onetsi baitira jendaurrean egon diren bitartean inork erreklamaziorik aurkeztu ez duelako. 

Ordenantza fiskal hauen testu osoa argitaratzen da: 

-Ordezko betearazpenak. 

-Agiriak luzatu eta tramitatzea. 

-Hirigintzako tramitazioak. 

Haietan xedatzen da indarra hartuko dutela haien testu osoa argitaratu eta biharamunean, Nafarroako Toki Administrazioari buruzko uztailaren 2ko 6/1990 Foru Legearen 326. artikuluan ezarritakoari jarraikiz. 

Deierrin, bi mila eta bateko uztailaren bortzean. Alkate udalburua, Pedro Jesús Lizarraga Lezaun. 

ORDEZKO BETEARAZPENEN ETA BETEARAZPEN AGINDUEN TASAK ARAUTZEN DITUEN ORDENANTZA 

Oinarria 

1. artikulua. Nafarroako Toki Ogasunei buruzko martxoaren 10eko 2/1995 Legearen lehenbiziko tituluko IV. kapituluko 7. atalean xedatutakoari jarraikiz, eta haren 12. artikuluan agertzen den baimenaren babesean ezarri da ordainarazpen hau. 

Zergagaia 

2. art. 1. Zergagaia honako kasu hauetan zerbitzu egitea edo laguntza ematea da: 

a) Ibilgailuak, zaborrak eta obra-hondakinak kentzea, baldin eta lur edo lokalen jabeek, okupatzaileek -edo pilaketaren arduradunek- kentzeko agindua bete nahi ez edo horren aurka egiten badute. 

b) Betearazpen aginduak, eraispenak, konponketak, partikularrei dagozkien urbanizazio lanak, eta, oro har, nahitaez bete beharreko udal ordenantza edo erabakien ordezko betearazpenak. 

2. Interesatuek berek eragiten dituzten zerbitzuek, eta bereziki beren mesederako direnek, baita ondasunak berreskuratzeko presagatik edo ordena publikoa, segurantza, osasungarritasuna edo higienea direla medio derrigor eman beharrekoak direnek ere, ordainarazpena sortzea ekarriko dute, nahiz eta zerbitzua ez izan interesatuek eskatua. 

3. art. Udalak zilegi izanen du, nolanahi ere, enpresa pribatu batekin kontratatzea, ordenantza honek aipatzen dituen zerbitzuak egiteko. Presako kasuetan, eta kontratazio araudiak agintzen duenaren arabera, udal zerbitzuek zilegi izanen dute zuzenean kontratatzea enpresen, teknikari eskudunen eta bertze bitarteko batzuen zerbitzuak, eta gero Alkatetzari edo Udalbatzari horren berri ematea. 

Tasaren sortzapena 

4. art. Zerga ordaindu beharra, zerbitzua egiten den momentu berean sortzen da, eta zilegi da konturako nahiz zatikako kitapenak ordaintzeko eskatzea. 

Subjektu pasiboa 

5. art. Modu solidarioan pagatzera behartuta daude legez erantzun beharra duten pertsona natural nahiz juridikoak, hurrengook, alegia: 

a) Zerbitzua egin beharra eragiten duten egintzetako ondasunen jabe edo erantzuleak edo haren onura jasotzen dutenak. 

b) Halakorik bada, maizter edo erabiltzaileak, edozein titulu dela bide. 

c) Espreski egindako betearazpen erabaki edo agindu baten ondorioz erantzule ateratzen direnak. 

Zerga-oinarria 

6. art. Honako hauek dira ordainarazpen honen zerga-oinarri: 

a) Betearazpen agindua: egin gogo den obraren baloraziotik heldu dena. 

b) Ordezko betearazpena: egin behar izandakoaren kostu osoa, honako hauen arabera zehaztua: 

1) Zerbitzu egiterakoan parte hartzen duten pertsonen lanaren kostua, zuzendaritza, zaindaritza eta kontrol zerbitzuak barne. 

Arkitekto, aparejadore edo kasuan kasuko kidegoak tarifatutako ordainsariak dituzten bertzelako teknikarien eskuhartzea beharrezkoa baldin bada, kasuan kasuko kidegoaren tarifa ofizialen arabera zehaztuko da zerga-oinarria. 

Gainerakoetan, langileek zenbat denbora egin eta zer kategoriatakoak izan, halakoxea izanen da haien kostua, zerbitzu egiteko unean indarra duten soldaten arabera baloratua. 

2) Baliabide material suntsikorren kostua, Udalak erosi dituen kostuan baloraturik, hornitzaileen fakturetan oinarrituta. 

3) Udalak laguntza edo zerbitzua enpresa pribatu batekin kontratatu badu, enpresa pribatuak aurkezten duen faktura edo likidazioa egotziko da. 

Kudeaketa arauak 

7. art. Udalak, obrak egiteko, zilegi izanen du kautelazko likidazioak egitea, tasen zenbateko kalkulatuaren arabera, aldez aurretik, baita haiek ordainarazi eta bildu ere, Toki Ogasunei buruzko martxoaren 10eko 2/95 Legean ordainarazpenetarako agintzen den gisara. Obrak burututakoan, tasak likidatuko dira eta soberakinik bada, eskatu edo bihurtuko dira. 

Zilegi izanen da kautelazko likidazio horiek arduradunen artean zatitu edo banatzea, edo erabiltzaile nahiz errentari gisa borondatez kostuaren zati proportzional bat beren gain hartu nahi dutenen artean. 

Arau-hausteak eta zehapenak 

8. art. Tasa honen aplikaziotik ateratzen den likidazioaren zenbatekoa gorabehera, subjektu pasiboak erantzun beharko du irekitzen ahal den espediente zehatzailetik sor daitezkeen zehapenen aurrean; hori guztia, Lurraldearen Antolamenduari eta Hirigintzari buruzko Foru Legean eta haren garapenerako erregelamendua onesten duen apirilaren 3ko 85/1995 Foru Dekretuan ezarritakoa betez. 

AZKEN XEDAPENA 

Bakarra.-Ordenantza honek Nafarroako ALDIZKARI OFIZIALean osorik argitaratu eta biharamunean hartuko du indarra. 

TARIFEN ERANSKINA 

I. epigrafea.-Betearazpen aginduak. 

Eraikuntza, instalazio eta obren gaineko zergarako ezartzen den huraxe bera izanen da karga tasa. 

II. epigrafea.-Ordezko betearazpenak. 

Ehuneko 125eko tasa ezarri da. 

AGIRIAK LUZATU ETA TRAMITATZEKO TASAK ARAUTZEN DITUEN ORDENANTZA 

Xedapen orokorra 

1. artikulua. Toki Ogasunei buruzko martxoaren 10eko 2/1995 Foru Legearen 100. artikuluan eta hurrengoetan xedatutakoaren babesean ezarri da ordenantza hau. 

Zergagaia 

2. art. Alderdi batek eskaturik, udal administrazioak edo udal agintariek beren eskumeneko dokumentuak eman edo tramitatzeagatik sortu udal jarduerak eratzen du zergagaia. 

Ordaindu beharra 

3. art. Ordaindu beharra sortzen da norberaren intereserako, udal administrazioak edo udal agintariek euren eskumenekoak diren edo izan behar duten edozein agiri ematea eskatzearekin. 

Subjektu pasiboa 

4. art. Udal administrazioak edo udal agintariek ematen dituzten edo beren eskumenekoak dituzten agiriak eskatu, sorrarazi edo haien onura jasotzen duten pertsona natural nahiz juridikoak dira subjektu pasiboak. 

Tarifak 

5. art. Ordenantza hau aginduko duten tarifak ondokoak izanen dira: 

1.-Fotokopiagailua erabiltzea. Borzgarren kopiatik aitzina, kopia bakoitzetik: euro zentimo 1/16,6 pezeta. 

2.-Konpultsa. Borzgarren konpultsatik aitzina: 0,60 euro zentimo/100 pezeta. 

3.-Lurzatien zedulak: 0,60 euro zentimo/100 pezeta. 

Kudeaketa eta dirubilketarako arauak 

6. art. Tasa sortutzat hartuko da kopiak edo katastroko ziurtagiriak luzatzen diren momentuan. 

Arau-hausteak eta zehapenak 

7. art. Udal administrazioaren dokumentu eta berri emateen Sarrera eta Irteera Erregistro Orokorraren ardura duten funtzionarioak eta Udal Gordailuzaintzaren langile arduradunak izanen dira iruzurraren erantzule. Iruzurra indarra duten xedapenetan aurreikusitako eran zigortuko da. 

Azken xedapenak 

Lehenbizikoa.-Ordenantza honetan aurreikusi ez den orotan, Nafarroako Toki Ogasunei buruzko martxoaren 10eko 2/1995 Foru Legean xedatutakoa aplikatuko da. 

Bigarrena.-Ordenantza honek bere testu osoa Nafarroako ALDIZKARI OFIZIALean argitaratzen denean hartuko du indarra. 

HIRIGINTZAKO TRAMITAZIOEN TASAK ARAUTZEN DITUEN ORDENANTZA 

Oinarria 

1. artikulua. Ordenantza hau Nafarroako Toki Ogasunei buruzko martxoaren 10eko 2/1995 Foru Legearen 12.1, 100. artikuluetan eta hurrengoetan xedatutakoaren babesean ezarri da. 

Zergagaia 

2. art. Hona tasen zergagaia: hirigintzako edozein jarduketa tramitatzeari dagozkion zerbitzu tekniko edo administratiboak ematea, hirigintzako jarduketa udal dermioaren edozein tokitan egiten denean, hala lur pribatuan nola publikoan. 

3. art. Tasa hauen menpe dagoen udal jarduera hirigintzako hurrengo jarduketetan gauza daiteke: 

1. Eraikuntza eta lurzoruaren eta zorupearen erabilera egintzak, Lurraldearen Antolamenduari eta Hirigintzari buruzko 10/94 Foru Legearen 221. artikuluan aipatzen direnak. 

2. Udal Planeko aldaketa puntualak tramitatzea. 

3. Udal Plana eta Lurraldearen Antolamenduari eta Hirigintzari buruzko 10/94 Foru Legean hirigintza kudeatzeko aipatzen diren gainerako bitartekoak garatzeko planeamendua tramitatzea. 

4. Alderdi batek eskaturik abiarazitako aurri espedienteak. 

5. Jarduteko eta irekitzeko lizentziak emateko tramitazioa. 

6. Hirigintza arloko galdeak. 

7. Eta, oro har, aurrekoetan sartzen ez den hirigintzako edozein tramitazio, Lurraldearen Antolamenduari eta Hirigintzari buruzko uztailaren 4ko 10/1994 Foru Legeak babestua baldin bada. 

Tasa ordaindu beharra 

4. art. Dagokion hirigintzako tramitazioa eskatzen den unean sortzen da tasa ordaindu beharra. 

Subjektu pasiboa 

5. art. Dagokion hirigintzako tramitazioa eskatzen duten pertsona fisiko edo juridikoek ordaindu behar dute, zergadun gisa, baita nortasun juridikorik izan ez, baina unitate ekonomikoa edo ondare berezia diren entitateak. 

Etxegileak eta obra kontratistak zergadunaren ordezkoak izanen dira. 

Tarifak eta karga tasa 

6. art. Tributu kuota izanen da Udalak kontratatzen dituen teknikariek luzatzen dituzten hirigintzako txostenen kostu erreala gehi erabakien aginduzko argitalpenen kostua, Lurzoruari buruzko 10/94 Foru Legeari jarraikiz. 

Salbuespenak eta onurak 

7. art. Edozein onura eskuratu ahal izateko, ezinbertzeko baldintza da hirigintzako tramitaziorako eskaria erregelamenduzko betebehar guztiekin egitea, eta dagozkion egiaztagiriak ere ematea. Zein onuratarako eskubide izan, hartarako eskaria ere egin beharko da, noski. 

8. art. Katalogaturik dauden eta/edo kontzejuetako alde zaharretan dauden eraikuntza, etxebizitza eta lokalak zaharberritzea ahalbideratzeko tramitazioei dagokien tasak ehuneko 50eko onura izanen du. Eraikin katalogatuez den bezainbatean, dagokien egiaztagiria aurkeztu beharko da horretarako. 

Lehen etxebizitzarako bizitegietarako baldin badira eta sustatzaileak Deierrin erroldaturik badaude, onura tasaren % 75ekoa izanen da. 

9. art. Hirigintzako tramitazioari ezezko ematen bazaio, eskatzaileek ehuneko 50eko onura izanen dute tramitazio horri dagokion tasaren gainean. 

10. art. Tasak ehuneko 25 murriztuko dira baldin eta hirigintzako tramitazioen eskatzaileek tramitazioari uko egiten badiote, txosten teknikoak luzatu baino lehen, uko espresua Alkatetzari idatziz zuzenduta. 

Kudeaketa 

11. art. Hirigintzako tramitaziorako eskari orok berarekin beharko ditu Lurraldearen Antolamenduari eta Hirigintzari buruzko uztailaren 4ko 10/1994 Foru Legeak eta Eraikuntzaren udal ordenantzak (1999ko 30. Nafarroako ALDIZKARI OFIZIALa, abuztukoa) aipatzen dituzten edukia eta xedapenak. 

12. art. Eskarien txostena egin ondotik tasaren behin-behineko likidazioa eginen da. 

Udalak jakindakoan berak kontratatzen dituen teknikariek luzatzen dituzten hirigintzako txostenen kostua eta dagokien administrazio espedientearen barrenean egiten diren argitalpenen kostua, orduan eginen da tasaren behin betiko likidazioa. 

13. art. Tasari dagokion likidazioa onetsitakoan, interesatuari jakinaraziko zaio, eta horrek, ordaintzeko, hogeita hamar egun baliodun izanen ditu jakinarazten zaionetik. 

XEDAPEN IRAGANKORRA 

Bakarra.-Ordenantzak indarra hartzen duenetik eskatuko zaizkie, hirigintzako tramitazioak abiarazten dituzten subjektuei, ordenantza honek arautzen dituen tasak. 

AZKEN XEDAPENA 

Bakarra.-Behin betiko onespena Nafarroako ALDIZKARI OFIZIALean argitaratu eta biharamunean hartuko du indarra ordenantza honek. -- -- A0107626 -- 




 

 


